
SUĠĠERIMENTI

Il-Kumitat għall-Iżvilupp jistieden lill-Kumitat għall-Affarijiet Barranin, bħala l-kumitat 
responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

1. Jilqa' l-adozzjoni f'Novembru 2011 ta' qafas strateġiku għall-Qarn tal-Afrika, billi dan 
aktarx se jkun jista' jsaħħaħ il-koerenza tal-azzjoni esterna tal-Unjoni Ewropea f'dan ir-
reġjun strateġiku, filwaqt li l-approċċ adottat sa dak iż-żmien kien wieħed frammentat 
ħafna u kien imsejjes fuq strumenti ferm differenti minn xulxin; jilqa' wkoll, f'dan ir-
rigward, il-ħatra, f'Jannar 2012, ta' Rappreżentant Speċjali tal-UE (RSUE) għall-Qarn tal-
Afrika, Alex Rondos, u jfaħħar il-ħidma li dan diġà wettaq; huwa ferm konxju tal-fatt li, 
anqas minn sena wara li ġiet adottata din l-istrateġija u wara li r-RSUE ħa l-kariga tiegħu, 
għandu mnejn li la jista' jiġi osservat u lanqas imkejjel ebda titjib sinifikanti fil-koerenza 
tal-approċċ tal-UE fir-reġjun;

2. Jilqa', fl-interessi kemm tal-għajnuna għall-iżvilupp reġjonali u wkoll tal-għajnuna 
umanitarja, il-pjan il-ġdid għall-Qarn tal-Afrika propost mill-Kummissjoni fl-2012, 
magħruf bl-isem SHARE (Supporting Horn of Africa Resilience – Appoġġ għar-
Reżistenza tal-Qarn tal-Afrika), li jimmira li jkun strument li jgħaqqad l-għajnuna 
umanitarja fuq perjodu qasir mal-iżvilupp fuq perjodu twil, sabiex jikser iċ-ċirku vizzjuż 
tal-kriżijiet li jolqtu lir-reġjun; jappoġġa bis-sħiħ lill-Kummissjoni f'dan il-proġett ta' 
tisħiħ tal-Kollegament tal-Għajnuna ta' Emerġenza, ir-Riabilitazzjoni u l-Iżvilupp (LRRD: 
Link between Relief, Rehabilitation and Development); jitlob lill-UE biex, permezz ta' 
dan il-programm, taħdem lejn il-provvista ta' opportunitajiet diversi ta' għajxien u ta' 
aċċess aħjar għas-swieq u għall-informazzjoni, biex tagħti spinta lill-introjtu tal-unitajiet 
domestiċi għall-popolazzjonijiet pastoralisti, agropastoralisti, taż-żoni tax-xmajjar, kostali, 
urbani u periurbani, biex ittejjeb l-aċċess għas-servizzi soċjali bażiċi u biex ikollha l-għan 
li toffri livelli affidabbli u prevedibbli ta' appoġġ għall-popolazzjonijiet kronikament u 
staġjonalment fi stat ta' riskju;

3. Huwa tal-fehma li t-tisħiħ tas-sigurtà reġjonali u l-ġlieda kontra t-terroriżmu u l-piraterija, 
huma kemm huma indispensabbli, ma jridux inessu l-ħtieġa assoluta li l-ewwel nett tiġi
appoġġata l-qerda tal-faqar fir-reġjun, speċjalment li l-UE, skont l-istess Trattat fundatur 
tagħha, għandha l-obbligu li tikkunsidra l-objettivi ta' kooperazzjoni għall-iżvilupp – it-
tnaqqis u l-qerda tal-faqar jinsabu fl-ewwel post ta' dawn l-objettivi – fl-implimentazzjoni 
tal-politiki li x'aktarx jolqtu lill-pajjiżi li qed jiżviluppaw (Artikolu 208(1) tat-TFUE); 
josserva li l-pajjiżi kollha tal-Qarn tal-Afrika huma pajjiżi li qed jiżviluppaw u li, bis-
saħħa ta' dan, bl-eċċezzjoni tas-Sudan u s-Sudan t'Isfel li ma ffirmawx il-Ftehim ta' 
Cotonou, irċevew EUR 2 biljun f'għajnuna għall-iżvilupp (fosthom EUR 644 miljun 
marru għall-Etjopja waħidha) għall-programmi indikattivi nazzjonali u reġjonali fil-qafas 
tal-għaxar Fond Ewropew għall-Iżvilupp (FEŻ) (2008-2013); jindika li, matul l-istess 
perjodu, dejjem fil-qafas tal-għaxar FEŻ, ir-reġjun tal-Afrika tal-Lvant, l-Afrika tan-
Nofsinhar u l-Oċean Indjan jibbenefika minn EUR 619 miljun (parzjalment għall-
Awtorità Intergovernattiva għall-Iżvilupp (IGAD – Intergovernmental Authority on 
Development)), bil-għan li jinqered il-faqar fil-pajjiżi tar-reġjun u li dawn jingħataw l-
għajnuna biex jiksbu l-Għanijiet ta' Żvilupp tal-Millennju; ifakkar, fl-aħħar nett, li l-Fond 
għall-Paċi fl-Afrika, sottostrument tal-FEŻ, jappoġġa finanzjarjament il-Missjoni tal-

Unjoni Afrikana fis-Somalja (AMISOM);

4. Huwa tal-fehma li, fil-livell dinji, id-distributur ewlieni ta' għajnuna għall-iżvilupp u ta' 
għajnuna umanitarja fir-reġjun, parzjalment bis-saħħa taċ-ċentralizzazzjoni tal-attività 
diplomatika tagħha fil-kuntest tas-SEAE u r-RSUE, is-suċċess tal-Operazzjoni Atalanta u 
l-preżenza diplomatika u militari fir-reġjun ta' ċerti Stati Membri, l-UE (l-Istati Membri u 
l-Kummissjoni) tista' tagħmel aktar biex teqred il-faqar endemiku fir-reġjun u ż-żoni 
anarkiċi u b'assenza tad-dritt li jinsabu fih;

5. Iqis opportun li tittieħed l-opportunità li tippreżenta l-elezzjoni, fl-10 ta' Settembru 2012, 
tal-president il-ġdid tas-Somalja Hassan Sheikh Mohamud, biex, bl-għajnuna tal-Qafas 
Strateġiku għall-Qarn tal-Afrika u bl-appoġġ tar-RSUE fir-reġjun, kif ukoll dak tas-SEAE 
u l-korpi diplomatiċi nazzjonali u dak tal-Unjoni Afrikana, issir ħidma favur l-
istabbiliment ta' relazzjonijiet diplomatiċi u ekonomiċi normali bejn l-Etjopja u l-Eritrea u 
favur is-soluzzjoni tal-kriżi tas-Somalja, peress li dan ikun ta' benefiċċju għall-iżvilupp 
tar-reġjun kollu kemm hu; josserva li r-Reġjun tal-Lagi l-Kbar, li jinsab fil-fruntiera taż-
żoni periferiċi tal-Punent tal-Qarn tal-Afrika, huwa wkoll reġjun mill-aktar instabbli fid-
dinja, li jinkludi pajjiżi fi stat gravi ħafna ta' sottożvilupp li huma milqutin mill-vjolenza 
armata, pereżempju r-Repubblika Demokratika tal-Kongo (RDK), jew saħansitra minn 
gwerer ma' wieħed jew aktar mill-pajjiżi ġirien tagħhom, pereżempju t-tensjonijiet bejn l-
RDK u r-Rwanda, li f'sens wiesa' tagħmel parti mill-Qarn tal-Afrika; jenfasizza li aħna u 
nimplimentaw l-istrateġija Ewropea għall-Qarn tal-Afrika ma nistgħux ma nagħtux kas ir-
riperkussjonijiet possibbli tagħha fuq l-iżvilupp tant meħtieġ tar-reġjuni ġirien (l-aktar, ir-
reġjun tal-Lagi l-Kbar, l-Afrika Ċentrali u l-Afrika tan-Nofsinhar).

